
Informe sobre a viabilidade do emprego de cubertas planas no solo non urbanizable 
de  núcleo  rural  tradicional  de  Begonte  (Concello  de  Begonte,  Expediente  XCP-
26/022)  

ANTECEDENTES

ÚNICO.-  O  04.05.2026  tivo  entrada  no  Rexistro  Electrónico  da  Xunta  de  Galicia 
(núm.2026/1309169 ) oficio asinado pola alcaldía do Concello de Begonte no que solicita 
á Xunta Consultiva en Materia de Ordenación do Territorio e Urbanismo a emisión dun 
informe relativo á viabilidade do emprego de cubertas planas no solo non urbanizable 
de núcleo rural tradicional de Begonte.

Coa solicitude achega copia do informe técnico municipal e proxecto de obras para a 
execución dunha vivenda unifamiliar.

CONSIDERACIÓNS XURÍDICAS

PRIMEIRA.- Segundo o disposto no artigo 2.1.b) do Decreto 36/2022, do 10 de marzo, polo 
que  se  crea  e  regula  a  Xunta  Consultiva  en  Materia  de  Ordenación  do  Territorio  e 
Urbanismo, correspóndelle  a  este  órgano  consultivo  a  emisión  de  informes  sobre  a 
aplicación e interpretación da normativa vixente en materia de ordenación do territorio 
e urbanismo que sometan á súa consideración as entidades que figuran no seu artigo 15, 
entre as que se atopan as entidades locais.

SEGUNDA.-  O Concello  de  Begonte  conta  con  Normas  Subsidiarias  de  Planeamento 
aprobadas definitivamente o 03.04.1997, publicadas no Diario Oficial de Galicia en data 
09.06.1997 e no Boletín Oficial da Provincia de Lugo do 14.07.1997.

A disposición transitoria primeira da Lei 2/2016, do 10 de febreiro, do solo de Galicia (en 
adiante,  LSG), relativa  ao  réxime  aplicable  aos  municipios  con  planeamento  non 
adaptado e aos municipios sen planeamento, establece o seguinte no seu número 1:

“O planeamento aprobado definitivamente con anterioridade á entrada en vigor desta lei e 
adaptado á Lei  9/2002, do 30 de decembro,  de ordenación urbanística e protección do 
medio rural de Galicia, conservará a súa vixencia ata a súa revisión ou adaptación a ela, 
consonte as seguintes regras:

[...] c) Ao solo de núcleo rural e as súas áreas de expansión, aplicaráselle integramente o 
disposto  no  planeamento  respectivo,  agás  no  que  se  refire  ás  edificacións  tradicionais 
existentes, ás que será aplicable o previsto no artigo 40 desta lei. [...]”.

O número 1 da disposición transitoria segunda do Regulamento da LSG, aprobado polo 
Decreto 143/2016, do 22 de setembro (no sucesivo, RLSG), puntualiza que “enténdese que 
resultan de aplicación neste caso as maiores limitacións que se regulen no planeamento 

respectivo,  referidas  aos  parámetros  urbanísticos  ou  posibilidades  de  utilización,  sen 
prexuízo  do  réxime  xurídico  xeral  do  solo  de  núcleo  rural,  que  será,  en  todo  caso,  o 
establecido nos artigos 36 a 40”.

TERCEIRA.-Cómpre  poñer  de  manifesto  que  a  Xunta  Consultiva  en  Materia  de 
Ordenación do Territorio e Urbanismo non pode resolver por vía de informe cuestións 
relativas a expedientes concretos de competencia exclusiva municipal, de conformidade 
co disposto no artigo 16 do Decreto 36/2022, do 10 de marzo, que deberán ser analizados, 
en cada caso, polo concello no expediente administrativo tramitado a tal efecto.

Non obstante e sen prexuízo do anterior, na medida en que a resolución desas cuestións 
deriva da necesaria interpretación da normativa urbanística vixente, poden facerse as 
seguintes consideracións.

O presente  informe ten por  obxecto  analizar  a  viabilidade  do  emprego de  cubertas 
planas no solo non urbanizable de núcleo rural tradicional do Concello de Begonte.

En liña coas disposicións transitorias antes transcritas, o artigo 39.1 do RLSG establece 
que “o planeamento urbanístico definirá os usos e as condicións de edificacións admisibles 
nos  ámbitos  delimitados  como  núcleos  rurais  de  poboación,  con  supeditación  ás 
determinacións contidas na Lei 2/2016, do 10 de febreiro, e neste regulamento”.

Dentro do Título VI da normativa do PXOM de Begonte, o artigo 112 regula o solo non 
urbanizable de núcleo rural tradicional. 

No  seu  apartado  5,  relativo  ás  condicións  estéticas,  establécese :  “Cumprirán  as 
condicións xerais previstas no artigo 68 desta Normativa”. 

O referido artigo 68 dispón:

“Artículo 68. Normas generales. 

Todas las construcciones se adaptarán, en lo básico, al ambiente estético de la zona en que 
se ubique, integrándose en el conjunto o medio en que estuviesen situadas. 

Se tratarán como fachadas todos los paramentos de un edificio que sean visibles desde la 
vía pública. 

Las obras de ampliación deberán tratarse con materiales cuya textura y color armonicen 
con los utilizados en el edificio. 

En el medio rural y en los núcleos y entidades de población en el situadas, en orden a la 
salvaguardia del ambiente natural, del paisaje rural y de la edificación tradicional, se exigi-
rán que la volumetría, composición y naturaleza, textura, color de los materiales sean co-
herentes con los utilizados en el proceso de formación del paisaje y del entorno. En este 
sentido deberán cumplirse las siguientes condiciones: 

a) Las edificaciones no podrán superar las dos plantas (planta baja y planta piso) y se utili-
zará volúmenes prismáticos de planta regular. 
b) Las cubiertas serán a dos o cuatro aguas sin quiebros de pendientes en encuentros 

en limas y cumbreras. 
c) Se utilizarán materiales de cubrición de colores convencionales y acabados mates, de 
acuerdo con las características de la zona. Los vuelos no superarán los 60 cms. respecto a 
la línea de fachada, y estarán formados preferentemente por balcones y galerías. No se au-
torizan terrazas, volados o entrantes salvo que respondan a la tipología de la zona. 
d) Los accesos a la planta piso se realizarán preferentemente por el interior de la edifica-
ción. 
e) Las plantas bajas serán cerradas en todo su perímetro y la composición y tamaño de sus 
huecos y vanos guardarán relación con los de la planta superior. 
f) En los cerramientos no utilizarán como acabados vistos ningún material para ser revesti-
do.”

Polo que aquí interesa, a normativa das NNSS do Concello de Begonte prevé o emprego 
de cubertas que sexan a dúas ou catro augas, sen quebros de pendentes en limas e cum-
breiras. 

Sen prexuízo do anterior, de conformidade co réxime xurídico xeral do solo de núcleo 
rural  previsto  nos  artigos  24.7.a)  da  LSG  e  38.1.a) do  RLSG,  pode  excepcionarse  do 
cumprimento  das  condicións  estéticas  e  de  composición  previstas  no  planeamento 
urbanístico municipal, sempre que se xustifique a calidade arquitectónica da proposta. 

En todo caso, a actuación proposta deberá cumprir as condicións previstas na normativa 
reguladora do solo de núcleo non urbanizable de núcleo rural tradicional no PXOM, en 
particular as condicións establecidas no apartado 68, relativo ás condicións estéticas. 

Así  mesmo, deberá respectar as normas de adaptación ao ambiente e protección da 
paisaxe definidas nos artigos 91 da LSG e 216 do RLSG, así como todas as condicións 
para a integración da edificación no medio rural recollidas na ordenanza de aplicación,  
recomendándose ter en conta os contidos da “Guía de Boas Prácticas para a Intervención 
nos Núcleos Rurais” do Instituto de Estudos do Territorio. 

Neste sentido, cómpre lembrar que este órgano consultivo tivo ocasión de pronunciarse 
sobre a posibilidade de empregar cubertas planas en solo de núcleo rural, nos informes 
XCP-23/027, XCP-24/029, XCP-24/049; que están publicados na seguinte ligazón:

https://territorioeurbanismo.xunta.gal/gl/xunta-consultiva/informes-instrucions-
estudos/relacion-informes-publicados

Así mesmo, polo que aquí interesa, cómpre traer a colación o informe que este órgano 
consultivo  emitiu  no  expediente  XCP-24/071,  no  que  se  pronuncia  respecto  da 
posibilidade  de  exención  de  cumprimento  das  condicións  de  acabado  previstas  na 
ordenanza de solo de núcleo rural do PXOM, no que atinxe á esixencia de utilización de 
cubertas  planas,  expresamente  prohibidas  pola  normativa  do  PXOM,  nos  seguintes 
termos:

“Suscita a dúbida a interpretación desas determinacións en relación ao réxime transitorio de 
vixencia do planeamento xeral. Así, a disposición transitoria primeira da LSG establece no seu 
apartado 2.c que o planeamento non adaptado á Lei 9/2002, do 30 de decembro, de ordenación  
urbanística e protección do medio rural de Galicia, conservará a súa vixencia ata a súa revisión 

ou adaptación a ela, consonte as seguinte regra: “ao solo incluído no ámbito dos núcleos rurais 
ou nas delimitacións de solo non urbanizable de núcleo rural, nas súas áreas de influencia ou 
tolerancia, aplicaráselle integramente o disposto no planeamento respectivo, agás no que se 
refire ás edificacións tradicionais existentes, ás que será aplicable o previsto no artigo 40 desta 
lei.”

A disposición transitoria segunda do RLSG, clarifica que, a eses efectos, se entende que resultan 
de aplicación as maiores limitacións que se regulen no planeamento respectivo referidas aos 
parámetros urbanísticos ou posibilidades de utilización, sen prexuízo do réxime xurídico xeral  
do solo de núcleo rural, que será, en todo caso, o establecido nos artigos 36 a 40.

E acudindo ao réxime xurídico xeral, para as novas edificacións que se pretendan situar nos  
núcleos rurais  tradicionais,  o artigo 38.1.a) do RLSG que desenvolve o artigo 24.7.a)  da LSG 
establece como condicións: 

“a) As características tipolóxicas, estéticas e construtivas e os materiais, as cores e os acabados 
serán acordes coa paisaxe rural e coas construcións tradicionais do asentamento, sen prexuízo 
doutras propostas que se xustifiquen pola súa calidade arquitectónica (artigo 24.7.a) da LSG).  
Preservaranse os valores tradicionais, encamiñando as actuacións á rehabilitación, renovación e 
rexeneración, valorando as propostas arquitectónicas contemporáneas que poñan en valor a 
arquitectura do núcleo.”

En consecuencia, resulta que non cabe a dita prohibición do planeamento no solo de núcleo 
rural  tradicional  polo  mero  feito  de  non  responder  mimeticamente  ás  características 
tipolóxicas,  estéticas  e  construtivas,  de  materiais,  cores  ou  acabados,  das  construcións 
tradicionais do asentamento no que se insiren, sendo en todo caso esixible unha xustificación na 
calidade arquitectónica da actuación cando o proxecto se desvíe destes criterios.

En consecuencia, se ben o artigo 191 prohibe expresamente a utilización de cubertas planas e 
obriga a que as cubertas sexan de tella cerámica en cor avermellada nas construcións de uso 
residencial,  nada obsta a permitir  excepcionar do cumprimento das ditas condicións,  previa  
xustificación da calidade arquitectónica da proposta. “ 

En todo caso, corresponde ao Concello de Begonte, no seo do procedemento concreto 
para o outorgamento do título habilitante municipal de natureza urbanística, valorar a 
viabilidade da cuberta proposta.

CONCLUSIÓNS

1. O artigo 68 da normativa urbanística das Normas Subsidiarias de Planeamento do 
Concello de Begonte, ao que remite o artigo 112, que regula o solo non urbanizable de 
núcleo rural tradicional, establece a obriga do emprego de cubertas a dúas ou catro 
augas,  sen quebros de pendentes en encontros en limas e cumbreiras,  sen limitar a 
pendente mínima.

2. De conformidade co réxime xurídico xeral do solo de núcleo rural previsto nos artigos 
24.7.a) da LSG e 38.1.a) do RLSG, pode excepcionarse do cumprimento das condicións 

estéticas e de composición previstas no planeamento urbanístico municipal, sempre que 
se xustifique a calidade arquitectónica da proposta.

En  todo  caso,  a  actuación  proposta  deberá  respectar  as  normas  de  adaptación  ao 
ambiente e protección da paisaxe definidas nos artigos 91 da LSG e 216 do RLSG, así 
como, todas as condicións para a integración da edificación no medio rural recollidas na 
ordenanza de aplicación, recomendándose ter en conta os contidos da  “Guía de Boas 
Prácticas para a Intervención nos Núcleos Rurais” do Instituto de Estudos do Territorio. 

3. En todo caso, corresponde ao Concello de Begonte, no ámbito das súas competencias,  
valorar  a  viabilidade da  cuberta  proposta no seo do procedemento concreto para o 
outorgamento do título habilitante municipal de natureza urbanística.

O que se informa aos efectos oportunos, facendo constar a imposibilidade de resolver 
por  vía  de  informe  cuestións  relativas  a  expedientes  urbanísticos  concretos  de 
competencia municipal  e que,  de conformidade co disposto no artigo 16 do  Decreto 
36/2022, do 10 de marzo, este informe non é vinculante, pero ten carácter interpretativo 
da norma ou situación obxecto de exame e aplicación.

